
ірі ғалымдардан құралған кеңес алдында диссертация қорғау, олардың талқысынан өтіп, тәлімін 
көру бақытына ие болдық. Таулардың биіктігі алыстаған сайын анық көрінетіні рас екен. 
Әбекең мен Шөкеңдей асыл ағаларымыз бен қазақтың аса көрнекті ғалым қызы Рәбиға апайдың 
азаматтық тұлғасы мен ғалымдық келбеті жыл өткен сайын зорайып барады. Қазір ойлап 
отырсақ, бізге зиялылықтың үлгісін, ғылыми ортаның қандай болатынын, нағыз академиялық 
ғылым өкілі қалай ізденіп, еңбектенуі керектігін осы аға-апаларымыз көрсеткен екен.   

Өткен ғасырдың 20-жылдары жарық дүниге, 50-жылдары ғылымға қатар келген үш құрдас 
араға көп уақыт салмай өмірден де қатар өтті. Ғасырға жуық жасаған үш академиктің ғылымға 
арналған ғұмыры өздері тікелей ғылыми жетекшілік етіп, кандидаттық, докторлық диссертация 

қорғатқан шәкірттеріне ғана емес, айналасындағылар мен олардан кейін тіл білімі саласында 
еңбек етіп келе жатқан екі буынға үлкен өнеге, ғибрат мектебі болды. Көрнекті ғалымдардың 
өмірі мен ғылыми шығармалары кейінгілерге де үлгі болып қала береді. Өздері жүзге жуық 
жасаған көрнекті ғалымдардың ғылыми мұрасы мың жасап, ұрпақтан-ұрпаққа жете берсін!  

 

 

М.Қ. Ескеева  
филология ғылымдарының докторы, профессор 

Л. Н. Гумилев атындағы Еуразия ұлттық университеті 
Қазақстан, Астана қ. 

 

АКАДЕМИК ӘБДУӘЛИ ҚАЙДАРДЫҢ ҒЫЛЫМИ ӘЛЕМІ 

 
Аннотация:  Академик Абдуали Туганбайулы Кайдар — ученый, внесший значительный вклад в развитие и 

теоретическое углубление казахского языкознания и тюркского языкознания в целом. Научный мир исследователя 
обширен, значим и глубок. В статье раскрывается масштаб и теоретическая глубина научного мира А.Т. 
Кайдара. Определена направленность многовекторных исследований ученого, выяснено значение его научных 
концепций в языкознании. 

Ключевые слова: агглютинация, тюркские языки, теория односложных корней, имитационная теория, 
идеофон, фоносемантика, научно-исследовательская экология. 

                                                     

Abstract: Academician Abduali Tuganbayuly Kaidar is a scientist who made a significant contribution to the 

development and theoretical deepening of Kazakh linguistics and Turkic linguistics in general. The scientific world of the 

researcher is vast, meaningful and deep. The article reveals the scale and theoretical depth of the scientific world of A.T. 

Kaidar. The direction of multi-vector studies of the scientist was determined, the significance of his scientific concepts in 

linguistics was determined. 

Key words: agglutination, Turkic languages, theory of monosyllabic roots, imitation theory, ideophone, 

phonosemantics, scientific research ecology. 

 

Ғылым үнемі даму үстіндегі үдеріс болғандықтан ғылымның көкжиегін, тереңдігі мен 
биіктігін де  айқындау мүмкін емес екені белгілі.  Сондықтан әрбір зерттеуші өмірінің соңына 
дейін өзінің ғылыми  әлеуетіне,  ақыл-парасатына, талап-тілегі мен қызығушылығына, 
табандылығы мен еңбекқорлығына байланысты өзінің ғылыми әлемін сомдайды. Бұл сан 
ғасырлық тарихы бар, адамзат өркениетінің биік көрсеткіші болып табылатын жалпы ғылыми 
әлем ұғымының микро бөлшектерін құрайды. «Ғалымдар ғылыммен өздері үшін емес, 
халықтың игілігі үшін, ғылымды ілгері дамыту үшін айналысады. ...Ғылым – рухани өмірдегі 
жанды құбылыс. ...Ғылымның өз үрдісін тауып, аясын кеңейтіп, ілгері дамуының басты шарты 
– оның жалғастығында, бір ұрпақтан екінші ұрпаққа асыл мұра, аманат ретінде ауысып 
отыруында» [1, 37].   

Қазақ тіл білімінің, жалпы түркі тіл білімінің дамуына, теориялық тұрғыдан тереңдеуіне 
айырықша үлес қосқан академик Әбдуәли Туғанбайұлы Қайдардың өзіне тән ғылыми әлемі кең 
ауқымды, мәнді әрі терең.  Өмірінің 70 жылға жуық уақытын ғылымға арнаған ғалымның  
зерттеулері көп векторлы.  

Академик Ә.Қайдардың ғылыми әлемінің ауқымы  мен мәнін оның көп бағытты  
зерттеулерінің  теориялық тереңдігі мен ғылыми дәйектілігі айқындайды.  Ғалым өзінің зерттеу 
бағытын төмендегідей топтастырып көрсетеді: 1) Бір буынды түбір мен негіз проблемасы; 2) 

Әдеби тілдің қалыптасу проблемасы; 3) Диалектологиялық зерттеулер; 4) Түркі тілдеріне тән 
синкретизм құбылысы; 5) Этнолингвистика проблемасы; 6)Түркі тілдері этимологиясының 
мәселелері; 7) Фразеология мен паремиология мәселелері; 8) Қос сөздер проблемасы; 9)Қос 

сөздер проблемасы; 10) Терминология проблемалары; 10) Ономастика мәселелері; 11) Жалпы 
түркология мәселелері; 12) Мемлекеттік тіл және тіл саясаты;13) Оқулық жазу мәселелері [1, 
93]. Бұл ғалымның өзі айналысқан мәселелерді жинақтап топтастыруы, ал таратып қарастырса, 
әр тақырыптың  аясындағы күрделі ғылыми-теориялық және қолданбалы-тәжірибелік 
аспектідегі мәселелер тарамдалып, зерттеушінің ғылыми өрісінің шеңберін әлдеқайда кеңейте 
түседі.   

Ә.Қайдардың ғылыми әлемінің арқауы – сөз табиғаты немесе сөзтану. «Сөзтану» зерттеуші 
өзі ұсынған термин, сөз табиғатын бір тұтас құбылыс ретінде жан-жақты, кешенді түрде; тілдің 
барлық деңгейіне қатысты интралингвистикалық факторлар мен сол сөзді қолданатын, сол тілде 
сөйлейтін этносқа қатысы бар барлық эскстралингвистикалық факторларды ескере отырып, 
құрылымдық, антропоөзектік, салыстырмалы зерттеу парадигмаларының сабақтастығында  
қарастыруды сипаттайтын шартты ұғым. Яғни, сөзтану ғалым өзі ұсынған әрі қолданған тіл 
табиғатын індете зерттеу әдісін талап етеді.  Кең ауқымды сөзтану ұғымының тіл білімінің 
деңгейлік саларын ғана емес басқа да гумантарлық, кейбір жаратылыстанымдық пәндердің 
зерттеу нәтижелерін өзара үйлестіретін интегративтілік  сипаты да бар. Себебі мағыналы сөз 
дыбыстық тілдің негізгі көзі, тіл иесі халықтың жүріп өткен жолы мен мәдениетінің, барлық 
жетістігі мен күйзелісінің көрінісі: «Әрбір тілдің лексикалық қоры, қат-қабат сөз байлығы, 
сайып келгенде, сол тілді жаратушы, сол тілде сөйлеуші халықтың тарихымен тәкелей 
байланысты, сол халықтың халық болып қалыптаса бастаған ұзақ дәуірінің жемісі, ұрпақтан-

ұрпаққа ауысып, толығып, кемелденіп, жаңарып отыратын асыл да абзал мұрасы, сол халықтың 
мәдени, рухани өмірінің айнасы болып саналады» [2, 7]. 

Ә.Қайдардың ғылыми әлемінің мазмұнын құрайтын сөзтану нысанының ауқымы: 1) Сөздің 
қалыптасу тарихы – глоттогенез мәселесі; алғашқы саналы адамзат тіліндегі дыстар мен дыбыс 
тіркестері немесе семантикалық мәні бар идеофондар; бір буынды архитүбірлердің тұлғалық 
және семантикалық құрылымы, гомогенді және гетерогенді түбірлер; синкретизмдер мен  
жасырын синкретизмдердің полисемантикалық қабілеті; түрлі дыбыстық альтернациялар мен 
фоно-семантикалық, фоно-морфо-семантикалық құбылыстар; семантикалық қабілеті бар 
форманттар т.б.; 2) Сөз тұлғасы мен  мағынасының даму деривациясы немесе моносиллатар 
негізінде жаңа сөздердің  жасалуы – екі буынды сөздер, көп буынды сөздер, күрделі сөздер 
(біріккен сөздер, қос сөздер); екінші деңгейлі синкретизмдер;  кірігу құбылысы, плеоназм 
құбылысы; үш дәрежелі грамматикалық индикаторлар; өлі жұрнақ т.б.; 3) Сөз этимологиясы – 

жоғарыда берілген екі топ тұтас сөз этимологиясына тікелей қатысы бар мәселелер;  4) 
Фразеологизмдер мен паремиялардың құрылымдық, мағыналық дамуы; тура мағына мен 
ауыспалы мағынаның байланысы; жағдаяаттық мағынаның уәждік негіздері; жарыспалылық 
құбылысының себептері т.б.; 5) Сөздің этнолингвистикалық  аспектісі – этнос болмысын тіл 
арқылы таныту;     6) Сөздің (тілдің) әлеуметтанымдық аспектісі және тіл саясаты; 7) Қазақ 
әліпбиі – қазақ әліпбиіндегі әріп-таңбалар мен қазақ тілінің дыбыстық жүйесін, буын 
құрылымын сәйкестендіру мәселесі; 8) Лексикография  – этимологиялық, этнолингвистикалық, 
түсіндірме, екі тілді аударма т.б. сөздіктер; 9) Тарихи шежіре және этнологиялық мәселелер – 

қаңлы тарихы; қазақтану 10) Оқулықтар мен оқу құралдары – түркологиялық пәндер; ұйғыр тілі 
мен әдебиетінен мектеп оқулықтары); 11) Шәкірт тәрбиелеу –  докторлық, кандидаттың 
диссертацияларға жетекшілік.   

Әрбір зерттеушінің өзінінің ғылыми әлемін шынайы да мәнді әрі замандастарына немесе 
келесі ұрпаққа  пайдалы етуі олардың салалық ғылымның  кемшін тұстары мен мәселенің 
түйінді жерлерін анықтай білуінде. Осы тұста, академик Ә.Қайдар  зерттеу тақырыптарына 
деген талғампаздығымен, жалпы түркітанудағы ең өзекті мәселелерді дәл анықтай білуі, 
мәселенің болашағын (перспективасын) да нақты болжай алуымен ерекшеленеді. 

Әрбір зерттеушінің өз ғылыми әлемінің экологиялық тазалығын сақтауы аса маңызды, 
мұның тетігі – дәйексөздер мен сілтеме.  Зерттеу жұмысында сілтемелердің дәл беріліп отыруы 

зерттеушінің теориялық дайындығының немесе ғылыми аппаратының деңгейін  көрсетумен 
қатар ғылымдағы ұрпақ сабақтастығының үзілмеуінің, белгілі мәселе төңірегіндегі ғылыми 
тұтастықты сақтаудың кепілі, сондай-ақ зерттеушіні теріс әдеттерден аластатын негізгі тетік. 
Академик А. Қайдардың дәйексөз бен сілтеме жайлы өз сөзін келтірсек: «ғылымды өмір айнасы 
десек, сол айнадан адамдықты да, надандықты да, ой-парасаттың тұңғиық тереңі мен шыңырау 
биігін де, адамзатттың инсандық қасиеті мен пендешіліктің қасіретін де көруге болатын, 
бұлардың дұрыс бағасын беріп, дұрыс бағыт-бағдар көрсететін қолданба, құбыланама» [1, 87]. 
Ә. Қайдар үшін ғылыми зерттеуде «майда-шүйде» деген болмау керек.  Бұл академиктің өз 
ғылыми әлемінің шынайылығы мен тазалығын  қамтамасыз ететін басты ұстанымы.  

Жалпы академик Ә.Т.Қайдардың ғылымға ден қоюы,  өз ғылыми әлемінің іргетасын қалауы 
университтетің соңғы курсындағы ізденістерінен басталады: «Санамда ғылымға деген 
саңлаудың пайда бола бастауы менің ең соңғы курста диплом жұмысын жазуыма байланысты 
байқалған еді, ... ғалым болу идеясының санама ұялауын мен Шоқан еңбектерімен жүзбе-жүз 
кездесуімнен кейін мен айқын сезіне бастадым» [1, 209-210].  «Жеңімпаз жауынгер», 
«майдангер студент» аталып жүрген болашақ академиктің осы бір алғашқы  ізденістері «үш 
жыл аспирантураға ұласып, ...ұзақ жылға созылған ғылымдағы ғұмырмен жалғасты [1, 209-211].   

Қазақ, ұйғыр аралас өңірде дүниеге келгендіктен ұйғыр тілін жақсы білетін Ә.Қайдар  
ұйғыр тілінің жеткілікті деңгейде зерттелмеуіне байланысты әрі сол кездегі Қазақ Ғылым 
академиясының президенті Қ.Сәтпаев, ғылыми жеткшілері, белгілі түркітанушылар С.Е.Малов 
пен К.К.Юдахиндердің  қолдауымен  ұйғыр тілінің даму жолын зерттеуге ден қояды. Сол 
кездерде Шығыс түрк қағанатының орнын басқан Ұйғыр қағанатының (VIII-IX ғғ.) 
мұрагерлерін тікелей қазіргі ұйғырлармен байланыстырушы пікірлер басымдық алып, Ұйғыр 
қағанатының құрамындағы  басқа да көне түркі тайпаларының үлесі қалыс қалып жатуы, түркі 
руникасынан кейін түркілер қолданған көне ұйғыр жазуының араб жазуымен қанаттаса 
қолданылуы, Ұйғыр қағанатының жазба дәстүрі Қараханидтер тұсында да жалғасуы 
түркітанудағы өзекті мәселелердің бірі болатын. Сол сияқты, қазіргі ұйғыр тілі мен сары ұйғыр 
тілін бір санатта қарау дәстүрі орын алған болатын, бұл да негізделмеген, даулы пайымдау еді. 
Сондықтан жас зерттеушіні бұл жолға тартқан  тағы  бір фактор  ретінде –  «көне ұйғыр жазба 
ескерткіштері» аталып кеткен орта ғасыр түркілері жазбалары тілінің бүгінгі ұйғыр тілімен 
жалғастық деңгейі де қызығушылығын тудырғаны анық.    

Ұйғыр тіл білімінің дамуына елеулі үлес қосқан ғалымның  ұйғыр тілі жайлы жазылған 
іргелі зерттеулері  белгілі түркітанушылар тарапынан жоғары бағасын алды [3; 4].  

Ғалымның зерттеушілер арасында кеңінен танымал, түркі тіл біліміндегі құнды 
еңбектерінің бірі – қазақ тіліндегі бір буынды түбірлерді басқа түркі тілдерімен  салыстыра 
талдауға бағытталған іргелі зерттеуі [5]. Түркі тілдері, жалпы алтай тілдері бойынша бір 
буынды түбірлер құрамының  6 түрлі  классикалық моделі (V, CV, VC, CVC, VCC, CVCC) 
айқын болғанымен, қай модель архетип екені  толық дәйектелмеген, пікір қайшылығы мол, 
күрделі мәселені қазақ тілі деректері негізінде қарастырған зерттеуші ауқымды тілдік 
материалдар негізінде тың пайымдаулары мен тұжырымдарын ұсынды, бірінші деңгейлі, екінші 
деңгейлі түбірлерді ажыратып,  түбір ұғымына жаңаша анықтама берді [5, 28].   

Қазақ этнолингвистикасының ғылыми тұжырымдамасын  жасап, осы сала бойынша іргелі 
зерттеулер жүргізген [6; 7; 8; 9]  академик Ә.Қайдар өзіндік бағыт-бағдарымен, мақсат-

мүддесімен ерекшеленетін «қазақ этнолингвистикалық мектебінің» қалыптасуына ұйтқы болды 
[10,18]. 

Зерттеуші түркі(қазақ) тілдерінің деректері негізінде жалпы лингвистикадағы күрделі 
әмбебап құбылыстар жайлы гипотезалық теорияларды тереңдетуге де үлес қосты. Глоттогенез 
проблемасынының күрделі мәселесіне жататын имитатив теориясы бойынша «дыбыстық тілдің 
қалыптасуы адамның табиғаттағы дыбыстарға мән жүктеп қолдануынан басталады» дейтін 
дәстүрлі идеяны толық қолдайтын ғалым [11,14]  табиғаттағы дыбыстардың барлығы бірдей 
белгілі бір ұғым-түсініктің баламасы, символы, рефлексі бола бермейтінін, бола қалған 

жағдайда ғана, ондай дыбыс пен дыбыс тіркесі саналы адамдардың өзара қарым-қатынас 
жасауына қажетті тілдік элементке айналатынын көрсетеді. Ғалымның теориялық тұрғыдан 

негізделген, мол тілдік деректермен дәйектелген  тың тұжырымдары мен пайымдаулары 
глоттогенезге қатысты дыбысқа еліктеу идеясынан дамыған имитатив теориясының   шынайы 
лингвистикалық құбылыс ретінде танылуына  негіз болатын түркі тіл білімінің үлкен жетістігі.  

Түркі тіл біліміндегі ең күрделі, қайшылығы мол мәселелерді зерттеуі, қазақ тіл білімінде 
әлі зерттеле қоймаған тың проблемаларға немесе жеткілікті деңгейде қарастырылмаған, шешімі 
толық табылмаған тақырыптарға қалам тартуы, түркі тілдерінің материалдары негізінде жалпы 
тіл білімінің түйткілді мәселелеріне қатысты тұжырымдарын ұсынуы зерттеушінің ғылыми 
әлеуетінің жоғарылығымен қатар өз кәсібін айырықша сүйетін, қазақ лингвистикасының 
жоғары деңгейге жетуін бар жан-дүниесімен қалайтын қазақ перзентінің шынайы болмысы мен  
еңбекқорлығын сипаттайды. 

